
Молитва перед боем
МОЛИТВА  ВОИНСКАЯ  ПЕРЕД  СРАЖЕНИЕМ

о́же Кре́пкий, в руце́ Свое́й содержа́й судьбы́ челове́ков! Не

помяни́ грехо́в мои́х, и укрепи́ мя свы́ше си́лою Твое́ю на

супроти́вныя нам. Да́руй ми бодр ум и се́рдце безтре́петно, да

стра́ха их не убою́ся, ниже́ смущу́ся, но в се́ни свяще́нных

хору́гвей во́инства на́шего пребу́ду ве́рен во́инской кля́тве мое́й

до конца́. Во и́мя Твое́, Го́споди, гряду́, и да бу́дет во́ля Твоя́.

Пресвята́я Богоро́дице, спаси́ нас!

МОЛИТВА  КО  ГОСПОДУ  ВОИНА  О  СЕБЕ

Спаси́телю мой! Ты положи́л еси́ ду́шу Свою́, во е́же спасти́ нас,

Ты запове́дал еси́ и нам полага́ти ду́ши своя́ за дру́ги и за

бли́жних на́ших. Те́мже ра́достно иду́ аз испо́лнити святу́ю во́лю

Твою́ и положи́ти жизнь свою́ за Оте́чество. Вооружи́ мя

кре́постию и му́жеством на одоле́ние враго́в, да́руй ми ве́ру

тве́рдую и упова́ние, я́ко не умру́, но жив бу́ду во Ца́рствии

Твое́м. Ами́нь.

МОЛИТВА  ВЕЛИКОМУЧЕНИКА  ФЕОДОРА  СТРАТИЛАТА

Го́споди Бо́же всеси́льный, всех упова́ющих на ми́лость Твою́ не

оставля́яй, но защища́яй их! Бу́ди мне ми́лостив и соблюди́ мя от

пре́лести вра́жия Твои́м защище́нием, да не паду́ пред

сопроти́вники мои́ми, и да не пора́дуется враг мой о мне.

Предста́ни мне, Спаси́телю мой, в по́двизе сем за и́мя Твое́

свято́е. Ты мя укрепи́ и утверди́, и пода́ждь си́лу ста́ти

му́жественно за Тя до кро́ве и положи́ти ду́шу мою́ по любви́ к

Тебе́, я́коже и Ты, возлюби́в нас, положи́л еси́ на Кресте́ ду́шу

Свою́ за ны. Ами́нь.

ПОСЛЕ  БОЯ  — БЛАГОДАРСТВЕННАЯ

Благодарю́ Тя, Го́споди Бо́же мой, я́ко прия́л еси́ моле́ние

недосто́йнаго раба́ Твоего́ и посреде́ толи́ких бед сохрани́л мя

еси́, в му́жестве творя́ща де́ло зва́ния моего́. Велича́я безме́рную

Твою́ бла́гость, па́ки смире́нно молю́ Тя: да я́коже ны́не, та́ко и

во пре́дняя яви́ши мя ве́рна защи́тника Оте́чества на́шего, от

вся́каго зла́го обстоя́ния избавля́я. Сла́ва Тебе́, Бо́гу, Благода́телю

на́шему, во ве́ки веко́в! Ами́нь.

В  РАНАХ  — МОЛИТВА  МУЧЕНИКА  ЕВТРОПИЯ

Бо́же Вседержи́телю, Благи́й и Ми́лостивый, Помо́щниче во у́зах

и Пода́телю му́жественнаго терпе́ния в му́ках! Даждь нам

терпе́ние в ра́нах сих и прииди́ на по́мощь к нам, я́коже к рабу́

Твоему́ му́ченику Фео́дору прише́л еси́ и помо́гл ему́, и

всеси́льною Твое́ю по́мощию яви́ всем, я́ко мы вои́стину Тя

еди́наго и́мамы Го́спода Спа́са и Тебе́ Еди́ному покланя́емся,

сла́вяще Тя со Отце́м и Святы́м Ду́хом во ве́ки. Ами́нь.

